
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОДООГИЙН ХҮҮХДҮҮД ИЙМ Л БОЛЖ...

	 

	Би одоо дөч гаруй настай бөгөөд өдий болтол гэрлээгүй бөгөөд, хэзээ нэгэн цагт гэрлэх гэдэг ч бүр үгүй хэрэг. Үр хүүхэдгүй хүн бол үндэс нахиагүй модтой адил гэж ярилцдаг. Гэвч намайг үндэс нахиагүй модны адилд үзэж болохгүй. Учир нь би ач гучтай хүн юм аа. Би өөрийнхөө бүх хайрыг ах нарынхаа хүүхдүүдэд зориулсан юм. Миний том ах бол жирийн нэг түшмэл бөгөөд мөчиг тачиг аж амьдарна. Тэднийх гэр бүлийнхээ зардалд зугаалах, аялах зэрэг бусад зүйлийг мэддэггүй юм. Театр, кино үздэггүй, усанд шумбадаггүй байлаа. Ах бэргэн хоёрын маань гол зугаалга жил бүр нэг хүүхэд төрүүлж, хүмүүжүүлэх л явдал байлаа.

	Дунд ахынх маань аятайхан амьдардаг. Учир нь гэвэл тэр долоодугаар анги хүртэл суралцсан бөгөөд эхнэр авсаар арван таван жил болохоор хоёр хүүхэдтэй болсон билээ.

	Миний дүү бас байдаг. Тэр маань жаахан бойнгодуу учир арай ядан дөрөвдүгээр анги төгссөн юм. Мөн л энэ ч учир нэлээд баян хүн билээ. Эр эм хоёр өөрсдөдөө юу ч авахаас дургүйцдэггүй ажээ. Янз бүрийн зугаа цэнгэлийнхээ хажуугаар хаана нь яаж байгаад тэднийх хүүхэдтэй болчихдогийг нь гайхдаг сан.

	Бид ах дүү дөрвүүлээ хэр нь өвөр хоорондоо эв түнжингээр муу билээ. Отгон дүү минь ууган ахаа «Эхнэрээсээ олон хүүхэд цувуулав» гэж дургүйцэхэд их ах маань «Эх оронд минь эр хүн хэрэгтэй» гэж хариуд нь даажигнана. Намайг үр хүүхэдгүй гон бие, гозон толгой гэж хочилдог байв. Би тэдний нэгийг нь чий мод, хоёр дахийг нь шар лийр, нөгөөдхийг нь хүчгүй гүйлс гэж яг л өвс ногоо шиг үздэг байсан бөгөөд харин ач нартаа маш хайртай байж билээ. Тэд наймуулаа өчигдөр өдөржингөө манайд айлчилсан юм. Хамгийн том нь арван хоёртой, бага нь гуравтай ажээ.

	Арван хоёртой Алтан хүү миний бүх номыг онгичин;

	— Ах аа та ийм их номтой байж, яагаад унших ном байдаггүй юм бэ? гэхэд нь

	— Байхгүй гэх чинь юу гэсэн үг вэ? «Робинзон Крузо», Жюль Верний зохиолууд, «Цагаан лянхуан оронд» хэмээн би түүний насыг харгалзан олон номын нэр тоочсонд хүүхдүүд хөхрөлдөв.

	— За тэднийг өөртөө үлдээ ах аа, харин танд «Цуст ул», «Дурлалын сургамжууд» ч юм уу дор хаяхад «Сексуалийн нэвтэрхий толь» байхгүй юм уу? гэж Алтан хэллээ.

	Иймэрхүү ном над огт байгаагүй юм. Ратош гэж арван нэгэн настай ёстой нэг чалчаа жаал ам хумхилгүй юм шална. Юм бүхнийг мэдэхийг хүсэх юм. Үнэндээ гэхэд би эцэг хүн биш. Гэвч хүүхдийн хүмүүжлийн тухай жаал жуул юм мэднэ. Хүүхдийн хүмүүжлийн тухай бараг бүх номд «Хүүхдүүд гадаад ертөнцтэйгөө шууд биш харьцахын хэрээр орчноо сонирхох сонирхол нь нэмэгдэж, том хүмүүсээс аливаа нэгэн юмыг байнга асууж шалдаг. Хүүхдийн асуусан бүх зүйлийг хариулж, цөмийг нь тэвчээртэйгээр тайлбарлах хэрэгтэй» гэж бичсэн байдаг. Миний ач гуч нар юуны ч тухай асуусан тэр би хүмүүжлийн горимын дагуу өөрийнхөө өмнө хүүхэд биш харин том хүн байгаа юм шиг хариулахыг хичээдэг сэн. Чалчаа Ратош сонины нэг буланг зааж, над хэлсэн нь:

	— Ах аа! «Зохиомол хээлтүүлэг» гэж юу вэ? Сонин дээр ингэж бичсэн байна гэлээ.

	Би чухам юу гэж хариулахаа мэдэхгүй дэмий л сандал дээрээ хавьчив. Гэвч сурган хүмүүжүүлэх ухааны дүрэм ёсоор хүүхдүүд юуны тухай асуусан байна би цөмийг нь товч тодорхой хариулах ёстой байлаа.

	— Энэ гээд би яриагаа эхэлж... юу гэх юм бэ дээ... За жишээлбэл хүүхэд... гэтэл цөмөөрөө намайг тойрон шавчхаад юу хэлэх нь вэ гэсэн байртай ам өөд ширтэж:

	— За тэгээд? гэцгээлээ.

	— Хүүхэдтэй болохын тулд юу байвал зохих вэ? Эцэг эх байх хэрэгтэй... гэтэл

	— Тэгээд? гэцгээж

	— Хэрвээ нэг эх хүн ганцаараа хүүхэдтэй болохыг хүсвэл... Хэрвээ түүнд хүүхэд хамтарч бүтээх эцэг олдохгүй бол... Яах вэ?.. хэмээн би ч түгдчиж гарлаа. Бүх бие минь шал ус болтлоо хөлөрч, сүйд болохын даваан дээр бяцхан Эрол ярианд хөндлөнгөөс орж;

	— Ах аа «Зохисгүй явдал» гэж юуг хэлдэг юм бэ? «Тэднийг зохимжгүй явдал гаргахад цагдаа баривчлав...» гэж сонин бичсэн байна хэмээн асууж намайг аварч билээ, та минь.

	Сурган хүмүүжүүлэхийн сурах бичиг зохиогчид чухам юу гэж хариулах байсныг би мэдэхгүй. Тэд бичихдээ эцэг эх хүүхдийн насны байдлыг харгалзан юм тайлбарлах онцгой хэлбэрийг олох хэрэгтэй гэдэг. Гэвч энд үнэнийг хэлэх хэрэгтэй байлаа.

	— Зохимжгүй явдал гэж... хэмээн намайг шулганатал хүүхдүүд ихэд анхааралтайгаар сонслоо... 

	Үгүй!.. Энэ чинь хэтэрч байна. Хэдийгээр хүмүүжүүлэх мэргэжилтнүүд намайг уучлах авч юманд бас хязгаар байх ёстой. Зохимжгүй явдал гэж байдгийг хүүхдүүд мэдээгүй нь дээр ээ... тэгвэл тэд тийм явдалд орохгүй шүү дээ!

	— Хүүхдүүд ээ зохимжгүй явдал гэж хашхирч чарлаж бусдыгаа үймүүлэхийг хэлдэг юм гэж би ярилаа.

	Гэтэл Олдыз:

	— Ах аа «Тэр хүн охидыг уруу татлаа» гэж энд бичсэн байна. Энэ юу гэсэн үг вэ гэж асуухад нь

	— За, явж зугаалцгаая гэж намайг булзааруултал

	— Үгүй, үгүй, та ярь л даа! гэж хүүхдүүд шаллаа. Тэгэхэд нь

	— Энэ бол... Хэрвээ эмэгтэй хүүхдийн хамгийн үнэтэй юмыг нь авчихвал... гэмэгц

	— Тэгвэл өчигдөр ёстой минийхийг авчихсан гэж Олдыз хашхирав.

	— Дуугүй бай, ичдэггүй новш уу? гэж би түүний үгийг түргэхэн таслав.

	Олдыз бүр ч дэндэж:

	— Ах аа хүүхэд хаанаас олддог юм бэ? гэв. Би уул яриаг өөрчлөхийг хүссэн авч Алтан 

	— Гудамжинд л байдаг шүү дээ тийм ээ ах аа? хэмээн асууж амжлаа.

	— Зарим нэг нь ч гудамжинд байдаг. Гэхдээ цөмөөр биш шүү гэтэл,

	— Лха тэнгэр далавч дээрээ аваад ирдэг юм, тийм ээ? хэмээн Олдызыг асуухад цөмөөрөө нижигнэтэл инээлдлээ. Миний есөн настай зээ:

	— Ах аа, та ер нь эхнэр аваагүй нь сайн болжээ гэхэд нь би улайж;

	— Яагаад тэр билээ? гэтэл

	— Юу яагаад? гэж, та одоо болтол хүүхэд хаанаас олддогийг мэдэхгүй! «Зохимжгүй явдал» гэж юу байдгийг мэдэхгүй гэж жаал хүү хариулав. Ахаа та юу ч огт мэддэггүй юм байна. Тэгээд бас том хүн гээд байгаа шүү!.. гэлээ.

	Тэд элгээ хөштөл инээлдэхэд би тэргүүнээ унжуулсаар тасалгаанаас гарч билээ.

	Улаанбаатар, Сүхбаатарын талбай 2.

